
Incumbensa Wilhelm concernent la finanziaziun dals ospitals dal Grischun per segirar in provediment da sanadad 

decentral 

 

Ils ospitals en il Grischun ed en Svizra vegnan adina pli fitg sut squitsch. Pervia da la concepziun actuala da la finanziaziun dals 
ospitals arrivan tant ils ospitals a la periferia sco er ils ospitals en ils centers pli e pli a lur cunfins economics. Tenor differentas 

contribuziuns en las medias e tenor divers rapports da gestiun èn er adina dapli ospitals dal Grischun confruntads cun sfidas 
economicas strusch surmuntablas. Senza in sustegn finanzial substanzial als ospitals na vegni en l'avegnir strusch ad esser 

pussaivel da mantegnair in provediment da sanadad decentral e pia er in'urbanisaziun decentrala en noss vast chantun. Plinavant 
han la Regenza ed il Cussegl grond exprimì gia pliras giadas l'intenziun da garantir in provediment da sanadad decentral e d'auta 

qualitad. 
 

La Regenza ed il Cussegl grond han empermess da vulair exaurir cleramain pli fitg la libertad d'agir en il sectur da las prestaziuns 
d'utilitad publica. Quai è da valitar en moda positiva. En vista a l'impurtanza dal basegn finanzial che sa mussa actualmain per 

ils ospitals dal Grischun, na dastgass quai dentant insumma betg schliar tut ils problems. Perquai èsi urgentamain necessari, che 
la Regenza ed il Cussegl grond s'equipeschian cun instruments supplementars e cun avunda meds finanzials per finanziar ils 

ospitals, quai per segirar in provediment da basa decentral en il sectur dals ospitals. En quest connex na duain novas prestaziuns 
da sustegn betg servir en emprima lingia a mantegnair – senza cundiziuns – structuras, mabain gidar las instituziuns a far 

restructuraziuns che garanteschan in sistem da sanadad decentral che funcziuna bain en il vast chantun Grischun. 
 

Las sutsegnadras ed ils sutsegnaders èn da l'avis, che questa fatschenta saja urgenta, e fan perquai la suandanta pretensiun: 
 

La Regenza vegn incumbensada d'adattar cun gronda prioritad temporala las basas (legalas) per finanziar ils ospitals dal chantun 
Grischun, per ch'in provediment da sanadad decentral funcziunia bain e saja garantì er en l'avegnir. 

